
SIDANG JEMAAH YANG DIRAHMATI ALLAH SEKALIAN, marilah kita bertakwa
kepada Allah SWT dengan melaksanakan segala perintah-Nya dan menjauhi segala
larangan-Nya. Mudah-mudahan kehidupan kita sentiasa dinaungi rahmat dan kasih
sayang Allah SWT di dunia dan akhirat. Pada hari yang penuh keberkatan ini, khutbah

akan membicarakan tajuk “Tetamu Yang Dirindui”.

Sebelum itu, saya ingin mengingatkan agar kita terus melakukan kawalan kendiri bagi
membendung wabak penyakit Covid-19. Saya juga dengan tulus hati mengajak umat
Islam untuk mendapatkan dos penggalak dan bagi ibu bapa memastikan anak-anak
mendapatkan vaksin sebagai ikhtiar kerana telah terbukti mengurangkan risiko ke tahap
yang lebih bahaya dan teruslah bermunajat memohon doa kepada Allah SWT agar kita

semua mendapat pertolongan dan rahmat dari-Nya.

SIDANG JEMAAH YANG DIRAHMATI ALLAH,

Insya-Allah, dalam lapan hari lagi, kita akan memasuki Bulan Ramadan yang penuh
keberkatan. Seharusnya kita berasa amat gembira dan ternanti-nanti untuk bertemu
dengan Bulan Ramadan. Rasulullah SAW turut bergembira dengan ketibaan Ramadan
dan menyampaikan khabar gembira itu kepada para sahabat Baginda SAW. Ramadan
ibarat tetamu sangat istimewa dan dirindui kehadirannya dengan matlamat menjadikan

umat Islam bertakwa. Firman Allah SWT dalam Surah al-Baqgarah ayat 183:

Maksudnya: “Wahai orang-orang yang beriman! Kamu diwajibkan berpuasa sebagaimana

diwajibkan atas orang-orang dahulu daripada kamu, supaya kamu bertakwa”.

SIDANG JEMAAH YANG DIRAHMATI ALLAH,

Bagi menzahirkan kegembiraan menyambut Ramadan al-Mubarak ini, seharusnya kita
mempersiapkan diri dari sudut mental dan fizikal. Beberapa persediaan penting perlu
dilakukan iaitu; Pertama, memperbaiki niat kita untuk menghadapi Ramadan ini semata-
mata kerana Allah SWT. Tanpa niat, maka amalan tidak dikira sebagai ibadat dan ia hanya
menjadi adat kebiasaan sahaja. Pada masa yang sama, hendaklah kita memasang tekad
dan keazaman untuk memenuhi Ramadan dengan melakukan sebanyak-banyaknya

ibadah dan meninggalkan segala kemaksiatan dan kebiasaan buruk yang telah dilakukan.

Kedua, bersungguh-sungguh dalam bertaubat dan mensucikan hati serta jiwa nurani dari
sebarang dosa dan kemaksiatan dengan mengharapkan maghfirah (keampunan) dan
rahmat daripada Allah SWT. Imam al-Bukhari dan Imam Muslim meriwayatkan dari Abu

Hurairah RA dan sahabat lain, bahawa Rasulullah SAW bersabda:

Maksudnya: “Barangsiapa yang berpuasa (dalam bulan) Ramadan dengan penuh
keimanan dan mengharapkan keredhaan dari Allah (semata-mata), nescaya akan
diampuni dosa-dosanya yang telah lalu. Dan barangsiapa yang melaksanakan giamullail
pada malam al-gadar dengan penuh keimanan dan mengharapkan keredhaan dari Allah

semata-mata, nescaya akan diampuni dosa-dosanya yang telah lalu”.

Ketiga, mengambil peluang mempertingkatkan ilmu serta kefahaman yang jelas tentang
Ramadan dan pengisiannya. Tanpa ilmu, setiap ibadah yang dilakukan — termasuk ibadah
puasa — hanya menjadi ikutan semata-mata. Hakikat setiap ibadah itu disyariatkan ialah
supaya manusia sedar akan kelemahan diri dan menyedarkan matlamat pengabdian

hidup hanya kepada Allah SWT semata-mata.

Keempat, berusaha menjauhkan diri daripada perkara-perkara yang sia-sia, berkata-kata
yang tidak perlu, mengelakkan pertengkaran dan sebagainya kerana boleh membawa
kepada permusuhan. Umat Islam seharusnya bersatu dan berpadu atas agama Allah
SWT dan meninggalkan sebarang perselisihan. Kesempatan dalam baki Bulan Syaaban
ini sepatutnya diisi dengan memperkukuhkan ukhwah sesama muslim dan menjauhi

permusuhan.

SIDANG JEMAAH YANG DIRAHMATI ALLAH,

Kehadiran Ramadan perlu dimanfaatkan sebaiknya terutama dalam institusi
kekeluargaan. Para bapa dan ibu berperanan penting dalam mendidik anak-anak dengan
adab dan ilmu Islam serta menjauhi perbuatan yang melanggar peraturan Allah SWT

seperti pergaulan bebas, jenayah dadah, penzinaan, LGBT dan seumpamanya.

Baru-baru ini hangat diperkatakan tentang sedutan adegan melampau dalam sebuah
drama tempatan. Perkara ini sangat mendukacitakan kita semua tambahan lagi kita
sedang memasuki bulan yang mulia, bulan Ramadhan. Lakonan yang mengandungi
elemen kelucahan sebegini mesti diharamkan serta merta. Bertaubatlah, dan hentikanlah
normalisasi dosa dan maksiat walaupun sekadar lakonan. Sebagai orang mukmin, kita
mesti cakna dan saling menegur dengan sebarang kemungkaran yang berlaku di
sekeliling. Itulah tanda kita memiliki iman. Rasulullah SAW telah menjelaskan tentang hal

ini ketika baginda ditanya tentang iman oleh seorang sahabat.

Maksudnya: “Wahai Rasulullah! Apakah yang dimaksudkan dengan iman? Rasulullah
SAW menjawab: Sekiranya engkau berasa tenang dengan amal solehmu dan engkau
tidak selesa (sensitif) dengan kemungkaran yang kamu lakukan, maka sesungguhnya
kamu adalah orang yang beriman”. (Hadis riwayat Imam Ahmad dan al-Nasai’e)

Lalu bagaimana keadaan kita apabila melihat dosa dan kemungkaran yang berlaku di
sekeliling kita?

SIDANG JEMAAH YANG DIRAHMATI ALLAH,

Khatib juga ingin mengambil kesempatan merakamkan ucapan tahniah kepada Polis
Diraja Malaysia sempena Ulangtahun Ke-215 pada 25 Mac 2022 dengan tema “Polis dan
Masyarakat berpisah tiada”. Semoga Allah merahmati seluruh anggota PDRM dan terus

menjaga keselamatan negara dengan ikhlas, amanah dan integriti.

SIDANG JEMAAH YANG DIRAHMATI ALLAH,

Sebagai kesimpulan khutbah hari ini, renungkanlah intipati berikut:

Pertama: Bulan Ramadan diumpamakan seperti tetamu yang sangat istimewa dan
dirindui kehadirannya. Seharusnya kita bergembira dengan kehadiran Ramadan kerana
fadhilat dan tawaran besar yang dijanjikan oleh Allah SWT.

Kedua: Setiap mukmin perlu mempersiapkan diri dari segi mental dan fizikal dengan
melakukan persediaan yang cukup bagi memasuki Ramadan al-Mubarak.

Ketiga: Kehadiran Ramadan perlu dimanfaatkan sebaiknya terutama dalam institusi

kekeluargaan untuk membentuk mukmin yang bertakwa kepada Allah SWT.

Ingatlah bahawa Allah SWT tidak akan mempersiakan usaha hamba-hamba-Nya yang
gigih mencari keredhaan-Nya. Justeru, janganlah berasa lemah, malas dan putus asa
dalam beramal soleh dan mencari keredhaan dan keampunan-Nya. Renungilah firman
Allah SWT dalam Surah al-Israa’ ayat 19:

Maksudnya: “Dan sesiapa yang menghendaki akhirat dan berusaha mengerjakan amal-
amal yang baik untuk akhirat dengan usaha yang layak baginya, sedang ia beriman, maka

mereka yang demikian keadaannya, diberi pahala akan amal usahanya”’.

KHUTBAH KEDUA

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu kepada-Mu
agar Engkau ampunkan segala dosa yang telah kami lakukan selama ini. Hindarkanlah
kami dari sebarang bala bencana, waba' penyakit, perbuatan-perbuatan keji dan munkar,
seperti rasuah, salah guna kuasa dan hiburan yang melalaikan. Hanya kepada-Mu jua Ya
Allah, tempat kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah
mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya AIIah doa kami mohon diperkenan dan dlterlma

